19 Disyembre 2007

USEC. VILMA L. LABRADOR

Gumaganap na Tagapangulo

Pambansang Komisyon sa Kultura at mga Sining

Intramuros, Maynila

Mahal na Tagapangulong Labrador :

Ang liham na ito ay ang nagkakaisang boses at paninindigan ng mga bagong miyembro ng NCLT Execon 2007-2010. Sa naganap nating paghaharap noong Disyembre 17, 2007 sa Board’s Room ng NCCA, malinaw ninyong ipinaalala ang kahalagahan ng paggalang at pagtitiwala bilang susi sa kapayapaan at pag-unlad. Magalang kaming humarap sa inyo sampu ng aming mga kasama upang harapin ang mga alegasyon at reklamo ni G. Ricardo Nolasco hinggil sa umanoy ilegal at fake na eleksiyon ng NCLT na ginanap noong Disyembre 10, 2007. Kayo na mismo ang personal na naging saksi sa isang magaspang na kilos at galaw ni G. Nolasco. Matapos niyang basahin at magalang naming pinakinggan ang kanyang mahina at mababaw na alegasyon, bigla na lamang siyang tumayo at umalis palabas ng kuwarto. Hindi man lamang siya nagkaroon ng kagandahang-asal na pakinggan ang aming mga pahayag hinggil sa kanyang alegasyon. 
Mahal na Tagapangulong Labrador, Ito ba ang sinasabi ninyong paggalang sa kapwa at pagtitiwala? Isa itong manipestasyon ng harapang pambabastos at pang-iinsulto sa aming lahat na humaharap sa inyo  upang maglinawan. Salamin lamang ito ng kanyang masamang ugali at motibong makapanggulo sa NCLT at  makaimpluwensiya sa buong NCCA. 
Malinaw pa sa sikat ng araw ang isinasaad ng inyong election procedures (tingnan ang annex A). Isinagawa ng sekretaryat ang Step A (application Guidelines), Pinatutunayan ito ng sekretaryat sa pamamagitan na rin ng itinalang minits ng NCCA Electoral Tribunal Meeting noong Disyembre 8, 2007 (tingnan annex B). Mababasa sa pahina 2 linya 15-25 na nagkaroon ng malawakang kampanya sa aplikasyon sa buong bansa sa pamamagitan ng tatlong malalaking pahayagan, telebisyon, at radio sa pamamagitan ng mismong program ni Cecile Guidote Alvarez sa DZRH, at NCCA website. Sa kabila ng malawakang kampanyang ito, 37 ang lumahok sa buong bansa. Walang katotohanan ang paratang ni G. Nolasco na nagkaroon ng “failure to communicate.” Sa lahat ng bagay, dapat may takdang deadline upang makausad sa susunod na hakbang. Malinaw ang diskurso sa sitwasyong ito, hindi kasalanan ng nagdaang Execon 2004-2007 at lalong hindi kasalanan ng sekretaryat kung 37 lamang ang nag-apply. Ang mahalaga sa puntong ito ay may naganap na malawakang kampanya. Hindi sagot ang pagpapaliban ng eleksiyon dahil hindi nakapag-aplay ang iba. Eh di mag-aplay sila sa 2010. Walang basehan ang mga liham na mababasa sa annex C. Sa walong liham na ito na nagpaparatang ng “failure to communicate,” 3 ang PSWF na nasa ilalim ng opisina ni G. Nolasco. Sinungaling si G. Nolasco dahil mababasa sa annex B pahina 2 linya 24-25 na mismong ang tanggapan ni G. Nolasco ay nakatanggap ng anunsiyo. Bakit nagpaparatang si Rosalinda R. Macalma-Cabahon, dating director ng PSWF Caraga na hindi raw nakarating sa kanilang ang anunsiyo. Hindi ba ito’y kapabayaan na ng opisina ni G. Nolasco. Kataka-taka din sa liham na ito na ang nakapirma sa kompyuterisadong bahagi ng liham ay ang dating director at ang kasalukuyang director ay sa baba lamang ng papel nakapirma na hindi kompyuterisado ang font. May anomalya sa liham na ito. Saan ka naman nakakita na ang dating director ang principal signatory ng liham at hindi ang kasalukuyang director ng PSWF Caraga na si Didith Brown.
Isinagawa din ang anim na hakbang ng Step B (Evaluation Process annex A), 27 naman ang nakapasa sa pamantayang itinakda ng NCCA at NCLT. Mahalagang diskursuhin natin ang bahaging ito. Sa usapin ng demokratikong partisipasyon na hinihiling ni G. Nolasco, naganap na ito sa pamamagitan ng StepA. Mahalaga ang Step B upang matugunan naman ang pinakamataas na pamatayan o kalidad ng kailangan ng NCLT at NCCA upang maging epektibo at tunay na kalipikado ang uupo o manunungkulang miyembro ng Execon. Magkaiba ang usapin at pinupunto ng demokratikong pamimili sa usapin ng kalipikasyon tungo sa kahusayan o excellence sa larangan ng wika at pagsasalin. Lahat ay gumagamit ng wika. Lahat ay maaring magsalin ngunit hindi lahat ay may taglay na kahusayan. Ito ang ubod at kaluluwa ng Step B na hindi yata nauunawaan ni G. Nolasco na mas umaastang politiko kaysa sa pagiging alagad ng sining at wika. 
Sa Step C (election proper) naman, 25 sa 27 kalipikadong miyembro ang  nakadalo noong Disyemre 10, 2007. Ang hindi pagdalo ng dalawang miyembro ay hindi naging sagka sa pagpapatuloy ng eleksiyon bilang pagsunod din sa alituntuning nakasaad sa Step B number 6 ng annex A na nagsasaad ng ganito “ to conduct an election, there should be at least 20 confirmations for attendance to the election……”
Lahat kami ngayon na kasalukuyang nanunungkulan bilang miyembro ng Execon 2007-2010 ay dumaan sa legal na prosesong ito alinsunod sa alituntunin ng NCCA. Walang karapatang magparatang si G. Nolasco na ilegal at fake ang naganap na eleksiyon. Kung susuriin ninyong  mabuti bilang tagapangulo o executive director ng NCCA ang nakatagong diskurso sa paratang na ito, lumalabas na  ito’y manipestasyon na hindi magaling at nagpapabaya sa tungkulin si Usec. Vilma Labrador at Executive director Cecile Guidote Alvarez sampu ng kanilang sekretaryat dahil sa naganap umanong ilegal na eleksiyon. Ang paratang sa amin bilang mga gumagawa ng ilegal na Gawain ay salamin ng inyong pamamahala sa mga komite. Paninirang puri ito sa inyong pamunuan at lalo na sa amin bilang mararangal na lingkod ng bayan. 
Sa usapin  naman ng paratang niyang gross under-representation, inequitable distribution at disenfranchisement, ginamit niya ang napakababaw na argumento ng interlocking directorates, affiliates, tagalog, at UP. Sa bahaging ito lumalabas ang malisya at masamang pag-iisip ni G. Nolasco sa aming lahat. Ipinarararating ng kanyang pahayag noong Disyembre 17, 2007 bago siya mag-walk-out na tila wala kaming mga sariling pag-iisip at tau-tauhan lamang kami ni G. Virgilio Almario. Wala itong katotohanan. Maituturing na isang kalakasan ang pagsasama-sama ng maraming organisasyon na may iisang malinaw na mithiin, bisyon, at misyon para sa wika at pagsasalin. Nabahiran ito ni G. Nolasco ng malisya nang idikit niya ang usapin ng pagiging Tagalog at pagiging mga taga-UP ng karamihan sa nanalo. Makitid ang utak ni G. Nolasco, nalimutan niya na ang lahat ay dumaan sa iisang proseso, maging indibidwal o organisasyon ay dumaan sa pagsusuri. Walang kinalaman ang wika sa pagkapanalo namin. Kung susuriin pa nga niya, Cebuano ang nakakuha ng pinakamataas na bilang ng boto at sinundan ito ng Bicolano. Pinakamababa nga ang boto sa tagalog. Kaya  ang punto dito ay hindi wika kundi adhikain anuman ang maging wika. Ang punto dito ay hindi unibersidad na pinanggalingan kundi taglay na galing at kakayahang gampanan ang iniaatang na tungkulin. Dapat pa nga na magkaroon ng mas malawakang pagsasama-sama ang lahat anuman ang wika, unibersidad o institusyong kinabibilangan alang-alang sa itinataguyod na ideolohiya. Pinag-aaway pa ni G. Nolasco ang tagalog at hindi tagalog. Lalong walang basehan ang paratang niyang disenfranchisement. Hindi yata batid ni G. Nolasco ang kahulugan ng disenfranchisement. Ang disenfranchisement ay isang sistematiko o hindi sistematikong pananadyang magsaisantabi o magbalewala ang anumang gustong balewalain. Iminumungkahi namin na ipabasa ninyo muli kay G. Nolasco ang election procedures na nasa annex A at ituro niya sa amin ang salita, parirala, talata o pahayag na masasabing pormalisado ang procedure ng NCCA para mag-disenfranchise. Patas para sa lahat ang mga isinasaad ng alituntunin. Malawakan at walang itinatangi sa pagtanggap. Marahil dapat ninyong ipaliwanag kay G. Nolasco na ang pagsusuri tungo sa mataas na kalidad ng kalipikasyon ay hindi disenfranchisement kundi hamon sa mga kulang pa ng patunay sa kanilang sarili at sa lipunan na may kakayahan nga silang manungkulan, humawak ng responsibilidad at mag-isip ayon sa antas ng kahusayan. 
Dahil dito, naniniwala kami na kasukaban ang ginagawang panggugulo ni G. Nolasco at ng kanyang kaalyado sa loob at labas ng NCCA. At dahil dito, nais naming itanong kung bakit si G. Nolasco ang nagrereklamo gayong hindi naman siya ang natalo o kumandidato? Nagrekomenda lamang naman siya. Ano ang kanyang legal na personalidad sa paghahain ng protesta o pagsasagawa ng ganitong hakbang? Ano ang kanyang awtoridad o kapangyarihang kuwestiyunin ang bisa o validity ng aming eleksiyon na pinamunuan mismo ng sekretaryat ng NCCA? Walang karapatan si G. Nolasco na gawin ang mga ito. Isa itong malinaw na pag-abuso sa kanyang posisyon at paggamit sa KWF upang guluhin ang NCCA. Bakit lahat ng sulat ng postponement ay galing sa email ng KWF? Bakit sa kanya nagpapadala ng liham? Sekretaryat ba siya? Mababasa  sa annex C na ang mga liham kung susuriing mabuti ng mga dalubhasa sa wika ay hindi papasa sa batayang pagtuturo ng retorika, lohika, at argumentasyon. Hindi naipakita at naipahayag  ng mga liham ang artikulasyon ng mga kadahilanan sa paghingi ng aksiyon. 
Naniniwala kami sa inyong patas na paghuhusga. Malinaw ang aming mga puntong ipinahayag. Walang katotohan ang paratang ni G. Nolasco. Hindi siya dapat pakinggan. Mababasa rin ninyo sa annex D at E ang iba pang detalyadong argumento hinggil sa kawalang saysay ng mga paratang ni G. Nolasco. Pinaratangan din niya si G. Almario na hindi kalipikadong maging miyembro dahil ang inirerepresenta nitong organisasyon ay wala pang 1 ½ taon umiiral. Nililito ng argumento ni G. Nolasco ang nasasaad sa NCLT Composition Guidelines na nasa annex F bilang 3 at 4. Magkaiba ang usapin ng 1 ½ taon ng pag-iral ng organisasyon sa pagiging rehistrado  nito sa SEC. Totoong Enero 3, 2007 lamang nagparehistro ang organisasyon na nirerepresenta ni G. Almario ngunit makikita bilang patunay sa annex G ang pahayag ng kauna-unahan nitong pinuno na si Dr. Jovy M. Peregrino na umiiral na ang organisasyong nirerepresenta ni G. Almario noon pang 2004. Kapwa nasunod ng organisasyong nirerepresenta ni G. Almario ang alituntunin bilang 3 at 4 ng NCLT Composition Guidelines.
Dahil dito,  mariin naming ipinaglalaban ang aming karapatan at kapangyarihang maupo bilang karapat-dapat, kagalang-galang, mahuhusay, magagaling at matatalinong   miyembro ng NCLT Execon 2007-2010 matapos kaming sumailalim sa isang patas at legal na paraan ng eleksiyon. 
Kaugnay nito, nararapat na ring ituloy ang nababalam na eleksiyon ng subcom dahil sa kabalintunaan ni G. Nolasco.

Maraming salamat.

Sumasainyo,

